
CYFARFOD Pwyllgor Gwasanaethau Democratiaeth 
DYDDIAD 17 Chwefror 2022 

PWNC Adroddiad Perfformiad y Tîm Gwasanaethau 
Democratiaeth  

PWRPAS Diweddaru’r Pwyllgor ar berfformiad y Tîm.  

ARGYMHELLIAD Gofynnir i’r Pwyllgor Gwasanaethau Democratiaeth nodi’r 
sylwadau a derbyn yr adroddiad. 

AWDUR Annes Sion  
Arweinydd Tîm Democratiaeth 

 
1. Mae’r tîm yn awyddus i ddatblygu a sicrhau fod y gwasanaeth sydd ar gael i 

Gynghorwyr o’r safon gorau. Er mwyn gwneud hyn rydym yn edrych ar 
berfformiad ac yn adlewyrchu yn barhaus.  

 
2. Rydym yn adrodd ar berfformiad I'r Aelod Cabinet fel rhan o drefniadau herio 

perfformiad yr adran Cefnogaeth Gorfforaethol. Fodd bynnag, rydym o’r farn fod 
rôl i aelodau’r Pwyllgor hwn fod yn derbyn diweddariad o berfformiad a chael  
cyfle i leisio barn ar waith y Tîm.  

 
3. Un o fesurau perfformiad pwysicaf y tîm yw i dderbyn eich adborth chi, sydd 

wedi bod yn cael ei fesur drwy Holiadur Bodlonrwydd.  Bu i mi adrodd ar 
ganlyniadau a’r prif themâu a gododd o’r holiadur diweddaraf ym mis Hydref 
2021. Yn arferol bydd holiadur arall yn cael ei anfon at yr holl Aelodau ym mis 
Medi a mis Mawrth. 
 

4. Yn ogystal a’r cyfle i ddatgan eich barn drwy lenwi’r holiadur ddwy waith y 
flwyddyn, ym mis Hydref nodwyd ein bwriad i addasu ein trefniadau a siarad â 
detholiad o Gynghorwyr yn fisol.  Rydym o’r farn fod trafodaethau agored o’r 
fath am roi mwy o wybodaeth i ni am y gefnogaeth sydd ar gael i chi fel 
Cynghorwyr.  
 

5. Rydym wedi cychwyn arni ers rhai wythnosau, ac mae’r prif themâu sydd wedi 
codi hyd yma fel a ganlyn.  Cysylltwyd yn benodol â dau Gynghorydd ynghylch eu 
presenoldeb gan eu hatgoffa o’r rheol 6 mis er mwyn sicrhau nad oeddent yn  
colli eu sedd trwy anwybodaeth. Diolchwyd i’r tîm am y cyswllt a bu i un aelod 
amlygu nad oedd wedi deall fod y rheol 6 mis yn parhau’n berthnasol tra bod 
cyfarfodydd yn parhau i gael eu cynnal yn rhithiol. 

 
6. Thema arall sydd wedi dod i'r amlwg yw’r trefniadau ar gyfer cadw e-byst am 

faterion ward petai aelod ddim yn llwyddiannus yn etholiadau Mai 2022. Mae’r 
mater yn un allweddol bwysig ac felly rydym wedi cychwyn llunio arweiniad syml 
i’r holl aelodau ar y mater  - mewn cyd-weithrediad a’r tîm Ymchwil a 
Gwybodaeth.  



 
7. Mae’r tîm wedi bod yn rhagweithiol i sefyllfa aelodau penodol gan wneud  

trefniadau i Gynghorwyr sydd â chyswllt gwael i'r we i gael mynediad i 
ystafelloedd yn swyddfeydd y Cyngor er mwyn iddynt gael sicrwydd eu bod yn 
gallu bod yn bresennol mewn Pwyllgorau. Yn ychwanegol cysylltwyd â dau 
gynghorydd i wneud trefniadau Technoleg Gwybodaeth gwahanol iddynt gan eu 
bod wedi gwneud sylw wrth basio eu bod yn cael problemau.  
 

8. Fel sydd wedi digwydd yn gyson ers cychwyn cynnal cyfarfodydd rhithiol, mae 
aelodau o’r tîm ar gael i gynorthwyo aelodau sydd wedi bod yn cael problemau 
cysylltu wrth ymuno â chyfarfodydd rhithiol.   
 

9. Rhaid cofio ein bod yn gwasanaethu’r cyhoedd hefyd, ac rydym wedi derbyn rhai 
sylwadau sydd i’w gweld isod:  

⎯ “Thanks both, much appreciated” 

⎯ “So great to have these meetings livestreamed and available as recordings. 
great benefit to local democracy and holding our elected members to 
account. thank you” 

 
10. Mesur pwysig arall sydd gennym yw’r canran o Hysbysiadau Penderfyniad sydd 

wedi eu cyhoeddi o fewn 5 diwrnod gwaith o gyfarfod pwyllgor.  Mae cyhoeddi’r 
Hysbysiadau Penderfyniad yn galluogi trigolion Gwynedd i gael cadarnhad 
ysgrifenedig o'r penderfyniadau yn gyflym ac yn welliant i'r hen drefn o ddisgwyl 
am gofnodion llawn i gael eu cyhoeddi maes o law.  Dros y 3 mis diwethaf 
cyhoeddwyd 28 hysbysiad penderfyniad,  gyda’r amserlen wedi llithro ddiwrnod 
ar gyfer 5 ohonynt.   
 

11. CAMAU NESAF  
Bydd y tîm yn parhau i weithredu’r trefniadau newydd o gael sgwrs gyda 
Chynghorwyr i'w holi am eu sylwadau, yn ogystal a rhannu’r holiadur i'r holl 
aelodau.  Byddwn yn adrodd yn gyson i’r Pwyllgor Gwasanaethau 
Democratiaeth.  
 

12. PENDERFYNIAD A GEISIR 
 
Gofynnir i’r Pwyllgor Gwasanaethau Democratiaeth nodi’r sylwadau a derbyn 
yr adroddiad. 

 
 


